
脫脫改爲宣政院使哈麻深銜之至是嗾賽因不花等劾

脱脫出師三月畧無寸功傾國家之財爲已用半朝廷之

官以自隨其弟御史大夫也先帖木兒庸鄙貪淫玷汚淸

臺章三上詔削脫脫官爵淮安安置也先帖木兒安置寧

夏陞泰不花爲河南行省左丞相月濶察兒加大尉雪雪

知樞密院事代將其兵詔至軍中龔伯璲曰將在軍君命

有所不受且丞相出師時嘗被密旨一意進討可也詔書

乃勿開開則大事去矣脫脫曰天子詔我而我不從是我

與天子抗也君臣之義何在旣聽詔頓首曰臣至愚荷天

子委以軍國重事早夜懼弗克勝一旦釋此重務上恩所

及深矣卽出名甲名馬分賜諸將俾各率所部以聽月濶

察兒等節制客省副使哈剌答曰丞相此行我輩必死他

人之手今日寧死丞相前遂拔劍自刎而死

十二月元主自製舟式長一百二十尺廣二十尺前瓦簾

棚穿廊兩煖閣後宮殿樓子龍身幷殿宇用五彩金粧前

有兩瓜用水手二十四人皆衣紫衫金荔枝帶自後宫至

前宮山下海子內往來遊戲行時龍首尾口眼皆動又自

製實漏高六七尺廣半之造木爲櫃藏壺其中運水上下

櫃櫉設三聖殿櫃腰立玉女捧時刻籌時至輙浮水而上

左二列二金甲神人一縣鐘一縣鉦夜則神人自能按更

--

而擊無分毫差鳴鐘鉦時獅鳳在側者皆自翔舞櫃之東

西有日月宫飛仙六人立宮前遇子午時自能耦進復退

立其精巧絕出人意皆前代所未有

　〈胡粹中曰古百工執藝事以諫懼作爲奇巧以蠱惑上心也今龍舟刻漏皆帝所自製式樣則非工之罪矣故〉

　〈當時都人爲之諺曰帝也斧鑿太子鼓鈸父子如此欲無危亡其可得乎〉

乙未〈元至正十五年宋主韓林兒龍鳳元年〉

正月滁師乏糧諸將謀所向　上日困守孤城非計今欲

謀所向惟和陽可圖然其城小而堅可以計取難以力勝

子興命張天祐將兵前行耿再成繼后約相距十餘里候

天祐靑衣兵薄城舉火爲應再成兵卽鼓行而趨天祐兵

從他道就食遂誤前約再成候之過期不見舉火意天祐

必已進遽率衆直抵城下元平章也先帖木兒急開城以

飛橋縋兵出戰再成不利中矢走衆皆潰元兵追三十餘

里至千秋壩會日暮收兵還天祐等始至與元兵遇急擊

之元兵敗走追至和州小西門天祐湯和等奪其橋而上

登城大呼也先帖木兒乘夜遁去遂據其城○子興聞再

成兵敗大驚俄又報元兵至遣使來招降子興益恐謀於

上時兵皆出城守備單弱　上令合滁三門兵於南門使

填塞街市呼使者入叱使膝行以見子興諭之多失辭衆

欲殺使者　上謂子興曰兵出城虛若殺其使彼謂我怯

